
Na prědnu njeźelu pó tśoch kralach

Bibliski Votum – Grono dnja

Kótarychž Bóžy Duch góni, te su Bóže źiśi.
Romarje 8, 14

Epistola

w lisće Pawoła na Romarjow we 12. stawje

1 Napominam was pśez Bóžu zmilnosć, aby swóje śěła powdali k žywemu, 
swětemu a Bogu spódobnemu woproju. To daś jo waša rozymna Bóža 
słužba. 2 A njecyńśo za nałogom swěta, ale pśeměńśo se pśez wótnowjenje 
wašogo myslenja, aby mógali wuzgóniś, co jo Bóža wóla, pótakem to 
dobre a spódobne a to dospołne.
3 Pśeto ja gronim pśez tu gnadu, kótaraž mě dana jo, kuždemu mjazy 
wami, aby njeźaržał nichten wěcej wót sebje, ako jomu se słuša, ale aby 
kuždy tu pšawu měru źaržał, kuždy, tak ako Bog jo tu měru teje wěry 
wuźělił. 
[4 Dokulaž na j a d n o m  śěle wjele cłonkow mamy, wšykne cłonki pak 
jadnake źěło njamaju, 5 smy my jadno śěło we Kristusu, ale mjazy sobu 
jo jaden togo drugego cłonk; 6 a mamy wšakorake dary, za teju gnadu, 
kótaraž jo nam dana. 7 Ma-li něcht dar zwěšćowanja, ga wugbaj jen we 
wěrje. Ma-li něcht słužbu, ga cyń wón swóju słužbu. Wucy-li něcht, ga 
wugbaj wón tu wucbu. 8 Napomina-li něcht, daś napomina. Dawa-li 
něcht, daś dawa z cysteju wutšobu. Zastoj-li něcht wósadu, daś cyni to 
kradu. Wopokazujo-li něcht zmilnosć, daś cyni to z wjaselim.]

Romarje 12, 1–3 [4–8]

Haleluja

Haleluja.
Wuc mě cyniś za twójim spódobanim, pśeto ty sy mój Bog; twój dobry 
Duch wjeź mě po pšawej droze. 
Haleluja.

Psalm 143, 10

Ewangelium

pla Matejusa we 3. stawje

13 Jezus pśiźe z Galilejskeje k Janoju pśi Jordanje, aby se dał wót njogo 
dupiś. 14 Ale Jan jomu zadora a źašo: "Mě jo trjeba, aby ty mě dupił, a ty 
pśiźoš ku mnjo?" 15 Jezus pak wótegroni a źašo k njomu: "Daś se něnto 
tak stanjo! Pśeto tak se słuša, až wšyknu pšawdosć dopołnjomy." A wón 
da tomu se staś. 16 A ako Jezus dupjony běšo, wustupi wón ned z teje 
wódy. A lej, to njebjo se jomu wótwóri, a wón wiźešo Ducha Bóžego 
wostupjecego ako gołub a na sebje pśiźecego. 17 A lej, głos z njebja źašo: 
"To jo mój luby Syn, na kótaremž mam swójo spódobanje."

Matejus 3, 13–17 

Módlitwa

1.	 Wšogomócny, nimjerny Bog, kenž sy Jezusa pśi jogo dupjenju w 
Jordanje zjawił ako twójogo Syna a jomu swětego Ducha dał: Tebje 
pšosymy, aby twój Duch teke nas ako twóje dupjone źiśi wjadł, pśez 
našogo Kněza Jezom Kristusa, twójogo Syna, kenž jo z  tobu a ze 
swětym Duchom žywy a se kněžy wót nimjernosći do nimjernosći. 
Amen.

2.	 Kněžo, naš Bog, póžedamy za měrnym a pokornym žywjenim. 
Pšosymy tebje: Daj nam wuznaś twóju kšasnosć, aby napołnjone 
byli wót twójeje lubosći, pśez Jezom Krystusa, našogo Kněza. Amen.


